
ВОВЕД

I. ОЦЕНА HA СОСТОЈБИТЕ BO ОБЛАСТА ШТО ТРЕБА СЕ УРЕДИ CO ЗАКОНОТ И ПРИЧИНИ ЗА ДОНЕСУВАЊЕ HA ЗАКОНОТ

Со измените и дополнувањата на Законот за управуавње со отпадот, со допрецизирање на надлежностите на органите во состав на Министерството за животна средина и просторно планирање како и допрецизирање на роковите во управната постапка ќе се обезбеди подобрување на спроведување на Законот за управување со отпад.
II. ЦЕЛИ, НАЧЕЛА И ОСНОВНИ РЕШЕНИЈА

Главни цели поради кои се врши промена на законот е секако дорегулирање на одредбите од законот за управување со отпадот и подобрување на управување со отпадот.

III. ОЦЕНА НА ФИНАНСИКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА 

Измените и дополнувањата на Законот нема финансиски импликации врз буџетот и другите јавни финансиски средства.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗАТОА ДАЛИ СПРОВЕДУВАЊЕТО НА ЗАКОНОТ  ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
За спроведувањето на предложените измени и дополнувања не е потребно обезбедување на финансиски средства, ниту материјални обврски за одделни субјекти. 
Донесувањето на измените и дополнувањата на Законот за управување со отпадот не предизвикуваат дополнителни трошоци во однос на администрацијата и засегнатите субјекти.
V. ПРЕГЛЕД НА РЕГУЛАТИВАТА ОД ДРУГИ ПРАВНИ СИСТЕМИ И УСОГЛАСЕНОСТ НА ПРЕДЛОГОТ НА ЗАКОНОТ СО ПРАВОТО НА ЕВРОПСКАТА УНИЈА

 /

VI. ПРЕГЛЕД НА ПРОПИСИ ШТО ТРЕБА ДА СЕ ДОНЕСАТ ЗА СПРОВЕДУВАЊЕ НА ЗАКОНОТ

/
Предлог на Закон за изменување и дополнување

на Законот управување со отпадот
Член 1

Во Законот за управување со отпадот („Службен весник на Република Македонија“ бр. 68/04; 71/04, 107/07, 102/08, 143/08, 124/10, 51/11, 123/12, 147/13 и 163/13) во членот 32 ставот (5) се менува и гласи:
„(5) Пред издавање на дозволата од ставот (1) на овој член, претставник од надлежниот орган за вршење на стручни работи во областа на животната средина, кој ја води постапката за издавање на дозволата, врши увид на лице место за утврдување на исполнетоста на условите за добивање на дозволата согласно со овој закон и прописите кои произлегуваат согласно со овој или друг закон.“
Во ставот (9) бројот „30“ се заменува со бројот „15“.
Член 2

Во член 32-б став (2) бројот „30“ се заменува со бројот „15“.
Член 3

Во член 45-а став (2) бројот „30“ се заменува со бројот „15“.

Член 4
Во член 66 во ставот  (4) се менува и гласи:

„(4) Дозволата за собирање и за транспортирање на опасен отпад се издава за временски период од осум години. Рокот на важноста на дозволата може повеќекратно да се обнови“.

Во ставот (6) зборовите: „ во согласност со министерот за транспорт и врски„ се бришат. 
Член 5

Во член 134 став (8) зборот „осум“ се заменува со бројот „15“

Член 6
Дозволите издадени врз основа на член 66 став (1) на овој закон, издадени пред донесувањето на овој закон ќе имаат важност согласно рокот за кои биле издадени. 

Член 7
Овој закон влегува во сила осмиот ден од денот на објавувањето во „Службен весник на Република Македонија“. 

I. ОБРАЗЛОЖЕНИЕ НА ПРЕДЛОГ НА ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА УПРАВУВАЊЕ СО ОТПАДОТ
Со измените и дополнувањата на член 1 од Законот за управување со отпадот се врши допрецизирање на член 32 каде што увид на лице место за утврдување на исполнетоста на условите за добивање на дозволата согласно Законот за управување со отпадот  ќе врши само претставник од надлежен орган за вршење на стручни работи во областа на животната средна-Управа за животаната средина кој ја води постапката за издавање на дозволата. Со измената во постапката за издавањето на дозволата се исклучува државниот инспектор за животна средина, заради тоашто во месец мај 2014 година Државниот инспекторат за животна средина доби статус на самостојно правно лице со сопствена буџетска сметка, со што не може да учетвува во постапка за која е надлежен друг орган. 
Со измените и дополнувањата на член 2 односно во член 32-б од Законот за управување со отпадот рокот за доставување на жалби против решенијата до Државната комисија за одлучување во управна постапка и постапки од работен однос во втор степен од 30 дена се заменува со 15 дена. Истата измена се однесува и на членот 3 со кој  се менува членот 45-а став (2). Со ова се воведува единствен рок од 15 дена за жалба во сите управни постапки кои се предвидени во Законот за управување со отпад. 
Со измените и дополнувањата на член 4 односно во член 66 став (4) , дозволата за собирање и за транспортирање на опасен отпад се прецизира рокот за важност на дозволата за временски период од осум години наместо досегашниот рок кој предвидуваше рокот да биде не поголем од 15 години. Со ова се избегнуваат можностите исти дозволи да бидат издадени со различен рок на важење. 
Со член 5 исто така се врши допрецизирање на рокот за доставување на жалби до Државната комисија за одлучување во управна постапка и постапки од работен однос во втор степен да биде 15 дена.
II.МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Предложените решенија со овој Предлог закон, меѓусебно се поврзани и се надополнуваат.

III.ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со измените и дополнувањата на Законот за управуавње со отпадот, со допрецизирање на надлежностите на органите во состав на Министерството за животна средина и просторно планирање како и допрецизирање на роковите во управната постапка ќе се обезбеди подобрување на спроведување на Законот за управување со отпад.
ТЕКСТ НА ОДРЕДБИТЕ ОД ЗАКОНОТ  ЗА УПРАВУВАЊЕ СО ОТПАДОТ ШТО СЕ ИЗМЕНУВААТ И ДОПОЛНУВААТ

Член 32
Дозвола за вршење на дејноста складирање, третман и/или преработка на отпад

(1) Правните и физичките лица кои вршат складирање, третман и/или преработка на отпад задолжително треба да поседуваат дозвола за вршење на дејноста складирање, третман и/или преработка на отпад.

(2) Правните и физичките лица од ставот (1) на овој член за да можат да ја вршат дејноста складирање, третман и/или преработка на отпад мора: 

- да ги исполнуваат минимално-техничките услови во поглед на локацијата, потребната инсталација и опрема за складирање, третман и/или преработка на отпад и негово идентификување, како и системот за следење и видеонадзор на отпадот, 

- локацијата на која ќе се врши дејноста складирање, третман и/или преработка на отпад да се наоѓа надвор од населени места, односно истата да е предвидена соглано со планската и урбанистичката документација на општините, општините во градот Скопје и градот Скопје и 

- да поседуваат соодветна потврда издадена од општините, општините во градот Скопје и градот Скопје за исполнетост на условот од алинејата 2 на овој став.

(3) Субјектите од ставот (1) на овој член поднесуваат писмено барање за добивање дозвола за вршење на дејноста складирање, третман и/или за преработка на отпад до органот на државната управа надлежен за работите од областа на животната средина.

(4) Дозволата од ставот (1) на овој член ја издава органот на државната управа надлежен за работите од областа на животната средина, за временски период што не може да биде подолг од 15 години.

(5) Пред издавање на дозволата од ставот (1) на овој член, државниот инспектор за животна средина врши увид на лице место за утврдување на исполнетоста на условите за добивање на дозволата согласно со овој закон и прописите кои произлегуваат согласно со овој или друг закон. На увидот присуствува и претставник од надлежен орган за вршење на стручни работи во областа на животната средина кој ја води постапката за издавање на дозволата од ставот (1) на овој член.

(6) Доколу дојде до промена на минимално-техничките услови утврдени со дозволата од ставот (1) на овој член, правните и физичките лица се должни да поднесат барање за промена на дозволата.

(7) Барањето за промена на дозволата мора да се поднесе најдоцна во рок од два месеца, од моментот на настанување на промените од ставот (5) на овој член.

(8) Барање за обновување на дозволата мора да се поднесе во рок од најдоцна два месеца пред истекување на важноста на дозволата.

(9) Против решението со коешто се одбива барањето за добивање на дозволата од ставот (1) на овој член, барателот може да поднесе жалба до Државна комисија за одлучување во управна постапка и постапки од работен однос во втор степен во рок од 30 дена од денот на добивањето на решението.

(10) Правните и физичките лица од ставот (1) на овој член се должни да постават видео надзор на местото на прием на отпад, како и на други места на локацијата или објектите преку кои ќе се забележува приемот, ракувањето, чувањето и испораката на отпадот.

(11) Податоците од видео надзорот од ставот (10) на овој член правните и физичките лица од ставот (1) на овој член се должни да ги чуваат најмалку три години..

(12) Министерот кој раководи со органот на државната управа надлежен за работите од областа на животната средина поблиску ги пропишува минималните технички услови за вршење на дејноста од ставот (2) на овој член, формата и содржината на образецот на барањето за добивање, промена и обновување на дозвола за преработка, третман и/или за складирање на отпад, како и формата и содржината на образецот на дозволата.

Член 32-б
Одземање на дозвола за складирање третман и/или преработка на отпад
(1) Органот на државната управа надлежен за работите од областа на животната средина на предлог на државниот инспектор за животна средина донесува решение за одземање на дозвола за складирање, третман и/или преработка на отпад доколку правните и физичките лица: 
- двапати во период од една година ги прекршиле минимално-техничките услови за вршење на дејноста складирање, третман и/или преработка на отпад, 
- извршиле измени на активностите за кои ја добиле дозволата од членот 32 од овој закон и 
- вршат трговија со производи и материјали што се во општа употреба од членот 32-а став (7) од овој закон, спротивно на одредбите од овој закон.
(2) Против решението од ставот (1) на овoј член може да се поднесе жалба до Државната комисија за одлучување во управна постапка и постапки од работен однос во втор степен во рок од 30 дена од денот на доставувањето на решението.
Член 45-а
Одземање на дозвола за собирање и за транспортирање на комуналниот и на другите видови неопасен отпад
(1) Органот на државната управа надлежен за работите од областа на животната средина донесува решение за одземање на дозвола за собирање и за транспортирање на комуналниот и на другите видови неопасен отпад доколку правните и физичките лица повеќе од трипати во период од три години ги прекршиле минимално техничките услови за вршење на дејноста собирање и транспортирање на комуналниот и на другите видови неопасен отпад.
(2) Против решението од ставот (1) на овoј член може да се поднесе жалба до Државна комисија за одлучување во управна постапка и постапки од работен однос во втор степен во рок од 30 дена од денот на доставувањето на решението.
Член 66
Дозвола за собирање и транспортирање на опасен отпад
(1) Дозволата за собирање и за транспортирање на опасен отпад се стекнува врз основа на писмено барање кое се доставува до органот на државната управа надлежен за работите од областа на животната средина, коешто особено треба да содржи: 
1) идентификација на барателот; 
2) податоци за организационите и раководните капацитети на барателот согласно со овој закон и прописите за превоз на опасни материи; 
3) податоци за техничката опременост и за средствата за собирање и за транспортирање на опасниот отпад согласно со овој закон и прописите за превоз на опасни материи; 
4) програма со спецификација на видот и на количеството опасен отпад што треба да биде собран и транспортиран; 
5) временски период за кој се бара издавање на дозволата и 
6) доказ дека на барателот не му е изречена мерка за безбедност, односно забрана за вршење на дејност.
(2) Органот на државната управа надлежен за работите од областа на животната средина има право да побара дополнителни податоци, доколку оцени дека податоците наведени во барањето не се доволни за издавање на дозволата.
(3) Правното лице кое го доставило барањето од ставот (1) на овој член има право да поднесе жалба до Државна комисија за одлучување во управна постапка и постапки од работен однос во втор степен, против решението со коешто се одбива издавањето на дозволата, во рок од 15 дена од денот на приемот на решението.
(4) Дозволата за собирање и за транспортирање на опасен отпад се издава за временски период кој не може да биде подолг од 15 години. Рокот на важноста на дозволата може повеќекратно да се обнови.
(5) Барањето за обновување на дозволата мора да се поднесе четири, а најдоцна два месеца пред истекување на важноста на дозволата.
(6) Министерот кој раководи со органот на државната управа надлежен за работите од областа на животната средина во согласност со министерот за транспорт и врски ги пропишува формата и содржината на дозволата за собирање и за транспортирање на опасниот отпад.
(7) Надлежниот орган за вршење на стручни работи во животната средина води евиденција за издадените дозволи.
Член 134
Постапка за вршење на инспекциски надзор
(1) Инспекцискиот надзор над правните и физичките лица коишто управуваат со отпад се врши како редовен, вонреден и контролен инспекциски надзор, како и се врши по добиена пријава и/или сознание од страна на други државни органи, организации, институции, правни и физички лица, како и од средствата за јавно информирање.
(2) Директорот на државниот инспекторат за животна средина, односно градоначалниците на општините и градот Скопје се должни секоја година да донесуваат програма за работа на овластените инспектори за животна средина од ставот (1) на овој член.
(3) Во вршењето на инспекциски надзор, инспектор за животна средина и овластениот инспектор за животна средина во рамките на својата надлежност, утврдена со овој и другите закони е самостоен и независен во вршењето на инспекцискиот надзор и во преземањето на управни и други мерки утврдени со закон.
(4) Инспектор за животна средина е овластен да врши инспекциски надзор во секое време и на лице место, без претходна најава во деловните простории, инсталациите, објектите, како и на средствата и опремата за вршење на дејноста собирање, транспортирање, складирање, третман, преработка и отстранување на отпад на правните и физичките лица за кои е издадена А-интегрирана еколошка дозвола и правните и физички лица за кои е издадена Б-интегрирана еколошка дозвола кои создаваат опасен отпад.
(5) Овластениот инспектор за животна средина на општините и на градот Скопје е овластен да врши инспекциски надзор во секое време и на лице место, без претходна најава во деловните простории, инсталациите, објектите, како и на средствата и опремата за вршење на дејноста собирање, транспортирање, складирање, третман, преработка и отстранување на отпад на правните и физичките лица кои создаваат неопасен отпад, како и на правните и физички лица за кои е издадена Б-интегрирана еколошка дозвола и управуваат со неопасен отпад, невклучувајќи ги инсталациите со А- интегрирана еколошка дозвола.
(6) Доколку овластениот инспектор за животна средина при вршењето на инспекцискиот надзор утврди дека има неправилности во управувањето со опасниот отпад во инсталациите кои имаат Б-интегрирани еколошки дозвола, или кај друго правно и физичко лице, должен е без одлагање да го информира инспекторот за животна средина.
(7) Жалба против решението на државниот инспектор за животна средина, може да се изјави во рок од осум дена од денот на приемот на решението до Државната комисија за одлучување во управна постапка и постапка од работен однос во втор степен.
(8) Жалба против решението на овластениот инспектор за животна средина може да се изјави во рок од осум дена од денот на приемот на решението до Државната комисија за одлучување во управна постапка и постапка од работен однос во втор степен.
(9) Жалбата од ставовите (7) и (8) на овој член не го одлага извршувањето на решението, ако со одлагањето на извршувањето на решението би настанала опасност за загрозување на животната средина, животот и здравјето на луѓето.
(10) Комисијата од ставовите (7) и (8) на овој член е должна одлуката по жалба да ја донесе во рок од 30 дена од денот на приемот на жалбата.
